Милли кыйбласын югалтмаган шәхес
Риф САДЫЙКОВ, 

Сургут каласы татарларының милли-мәдәни мөхтәрияте рәисе урынбасары
Сургутта яшәүче милли җанлы милләттәшебез турында сөенеп хәбәр итәсем килә, ул – галим Рәфис Шәймәрданов. Россия Федерациясенең югары һөнәри мәктәбенең мактаулы хезмәткәре, Халыкара фәннәр академиясе мөхбир әгъзасы, Энциклопедик гыйлемнәр академиясенең хакыйкый әгъзасы, педагогика фәннәре докторы, профессор, Сургут каласында гомер кичерүче татар җанлы шәхесебез Рәфис Хәсән улы Шәймәрданов турында барыр.

   Рәфис – Зәй егете, Алабуга педагогика институтының физика-математика факультетын тәмамлаган,  авыл мәктәпләрендә һәм үзе укып чыккан АДПИда эшләгән. 1989 елда  «Булачак мөгаллимнернең аудиториядән тыш hөнәри әзерлеген итенсификацияләштерү» темасына кандидатлык, ә 1998 елда «Педагогика югары уку йортларында мөгаллимнең hөнәри шәхесен тизләтелгән юл белен үстерү тәгълиматы hәм технологиясе» темасына докторлык диссертациясен яклаган. 

Гаиләсе белән Сургутка күчүенең сәбәбе – биредә югары дәрәҗәдәге белгечләр әзерләү, Себерне күтәрү, читтә яшәүче милләттәшләребезгә ярдәм итү.  
  Соңгы унбиш елда аның җитәкчелегендә 30 кандидатлык диссертациясе якланган. Шуларның бишесе татар милли педагогикасына, татар милли мәктәбенә багышланган. Мәсәлән, Клим Садыйков диссертациясе Себер татарлары педагогикасына, аның тарихына hәм Себер татар милли мәктәпләрендә мөгаллимнәр әзерләү проблемасына багышланган. Рәфис Шәймәрданов җитәкчелегендә диссертация   яклаучылар арасында болгар, украин, рус, татар, чуваш, мари, казах милләте вәкилләре дә бар. 

 Аның 280ләп  фәнни хезмәте генә бар. Алар арасында утыздан артык монография, дәреслек, уку hәм ысулнамә, технологик әсбаплар, кулланмалар, программалар бар. Якташыбыз үз туган авылы турында да онытмый. Авылның әле инкыйлабка кадәр үк таштан салынган ике катлы мәчетен торгызуга турыдан-туры көч куйган шәхес ул. Ул гына да түгел, 25 ел хезмәтен куйса-куйган «Әхмәт авылы: оешу hәм үсеше тарихы» монографиясе белән да якташларына олы бүләк ясаган. Инде туган авылының 300 еллык бәйрәмен билгеләп үтәргә җыеналар. Рәфис Шәймәрданов шушы бәйрәмне оештыру шурасы әгъзасы итеп сайланган. Аның туган авылы Әхмәткә багышланган монографиясе 2006 елда Ватан мәгарифен үстерү фонды оештырган Бөтенроссия бәйгесендә «Елның иң яхшы фәнни китабы» дип табылган. 

Рәфис Шәймәрдановның галим буларак күп казанышларын, ачышларын санарга мөмкин, бигрәк тә милли педагогика өлкәсендә Казан һәм Алабуга галимнәре белән бергә язган хезмәтләре һәр татарның өстәл китабы булып торырлык. «Милли педагогика» (2004), «Татар милли психологиясе» (2010), «Татар милли педагогикасы» (2007) һ.б. китаплары  – татар мәктәпләре өчен  дә  гаять файдалы фәнни хезмәтләр.    
 Шулай да төп сүзебез Р.Шәймәрдановның Сургутта татар милли эшләренә керткән өлеше турында. Аны биредә татар теле сагында торучы төп шәхесләрнең берсе, дип әйтергә була. Тел буенча бөтен бәйгеләр, конкурслар, милли чаралар аның катнашында һәм җитәкчелегендә үтә. Ул 2010 елдан бирле Сургутта «Татарлар» дип аталган   газетаның баш мөхәррире дә, биредәге милләттәшләребезнең «Сургут татарлары» дип аталган үз сайтлары да бар. Рәфис Шәймәрданов төрки-татар тарихын пропагандалауга да күп көч куя, аның җитәкчелегендә һәм А.Атанасов катнашында 2011 елда Сургутта «Государство гуннов. Древняя история протатар», «Империя тюрков. Древняя история татар» дип аталган китаплары дөнья күрде. «Татарлар» газетасы битләрендә дә Р.Шәймәрдановның татар тарихына һәм ана телебезгә багышланган язмалары еш басылып тора. Галимне иң борчыганы – Сургутта һаман татар мәктәбе ачылмау, ата-аналарның бу мәсьәләдә   битарафлыгы, пошмаслыгы. Аның ачыклавынча, Сургутта яшәүче бер генә татар ата-анасыннан да баласын татарча укытырга теләве турында хакимияткә гариза кермәгән икән! Профессор-педагог, бу хәлгә бик ачыргаланып, борчылып, «Татарлар» газетасы аша милләттәшләребезгә мөрәҗәгать итә:

«Бу безнең милли аңның ни дәрәҗәдә түбән икәнлеген күрсәтә, – дип яза ул. – Мондый милли үзаң белән бик ерак китеп булмас шул. Бу асылда Соргытта яшәүче татарларның озын берлек артыннан килгәнлекләрен бик яхшы дәлилли. Аларны бүгенгесе көндә киләчәк картлыклары да, кем нәселен дәвам итәргә тиешле бала үстерү дә борчымый. Аннан терсәк тешләсе итәрбез, әмма эш узган, төзәтеп булмаслык хата эшләнгән булыр. Бу фани дөньядан бик үкенеп, уфтанып бакый дөньяга күчәргә Аллаһы Тәгаләдән гафу сорарбыз. Бу тагын бер тапкыр “түбәннәр искечә яшәргә теләмиләр, югарылар искечә яши алмыйлар” законын раслый түгелме соң? Хакимиятне милли мәктәп оештыру куркыта, ә без татарларның аның кирәклеген аңлаган очракта да артыннан шактый чабасы бар шул. Нигә авыртмас башка тимер таяк? Ничек бар, шулай калсын... Татарлар, уянырга вакыт! Себердә кыш болай да озын. Аю йокысына талмагыз! Без бит аюлар түгел. Без адәм балалары! Әлегә берәү генә булса да безгә балаларыбызны ана телендә укыта торган мәктәп кирәк!» (Р.Шәймәрдан. Безгә ни өчен татар мәктәбе кирәк? // Татарлар. – 2011. – №1).
Әйе, хак сүзләр... Татар мәктәбе юк, милли киемнәр кигән татар балаларының да теле такы-токы гына. Кызганычка, катнаш никахлар да күп. Өлкәнрәкләр пенсиягә чыккач, биредән туган якларына кайтып китү турында хыяллана, һәрберсенең дә диярлек туган авылларында йортлары бар. Ә аларның балалары – шушы Сургутта туып-үскән буын – инде Себерне якын итә, алар биредән кубарылып китәргә уйламый. Оныклар исә кайдадыр Татарстан яки Башкортстан барлыгын белмәскә дә мөмкин. Шул ук  Рәфис Шәймәрданов 2012 елның 14 апрелендә Сургутта үткән милли-мәдәни мөхтәрият җыенында өзгәләнеп сөйләде: «Ана телен саткан кеше беркемгә дәкирәк түгел, – диде ул. – Әгәр безнең балалар татар телен белми икән, бу милли киемнәр дә, берсе дә кирәк булмаячак. Сабантуйлар да бүген кирәк, иртәгә кирәк булмаска мөмкин... Сургутта, 43 меңлек татар саны буенча, кимендә 8 татар мәктәбе булырга тиешле, дәүләтнеке, ә без берсен дә ача алмыйбыз... Якшәмбе мәктәбе күз буяу гына ул... Вәкаләтле вәкиллек белән эшләп булмый, ул да татар мәктәбе булсын дип тырышмый, без дә эшләп бетермибез. Монда миннән башка да татар милләтеннән профессорлар бар, әмма аларга татар тормышы кирәк түгел. Безгә биредә татар радиосы да, җирле телевидениедә татарча тапшырулар да кирәк, тагы бер мәчет кирәк, без мең тиражлы газетаны үз акчабызга чыгарабыз, ә бит аны дәүләт чыгарырга тиеш!»
Әйе, татар галиме Рәфис Шәймәрданов киләчәккә карап фикер йөртә... Сургутның киләчәге ничек булыр? Ул бит нефть-газ чыгару һәм сату белән генә яши, ә ул бетсә яки алмый башласалар, бу пыяла-бетон ташкаланы,   биредә меңәрләп көн күргән милләттәшләребезне нинди язмыш көтәр? Әлбәттә, без бүгеннән болар турында да уйланырга һәм чарасын күрә башларга тиешбез.
Р.Шәймәрданов – Д.Менделеев исемендәге Тубыл дәүләт академиясендә Себер татарларының халык педагогикасын укыту-тәрбия процессында куллануга, татар милли мәктәпләрен саклап калу, үстерүгә багышланган  Сөләйманов hәм Зәнкиев укуларының да актив катнашучысы. Аны 2007 елда дәүләт белем стандартыннан милли-төбәк компонентын кыскарту проблемасы нык борчый. 

Рәфис әфәнде – Сургут каласында эшләп килүче татарларның милли-мәдәни мөхтәриятенең дә актив әгъзасы. Анда да ул татар мәктәбен булдыруга күп көчен куя. Инде, Иншалла, Сургут шәһәренда татар балалар бакчасы эшләп килә. Болай булса, татар мәктәбен ачарга да өмет бар. 
Бүгенге көндә Рәфис Хәсән улы, Казахстан Республикасында грант отып, халыкара проектта фәнни эзләнү эшләре белән мәшгуль. Ул Бөтендөнья татар конгрессының IV, V корылтайлары, VI Бөтенроссия татар мөгаллимнәре корылтае делегаты, Бөтендөнья татар галимнәренең ике форумында да делегат булып катнашты.

Бу шәхесебез, Ханты-Манси автономияле округында – Юграда яшәвенә карамастан, көн-төн дими, милләтпәрвәр булып, милләт язмышын кайгыртып яши. 

